
patxi angulo - matematikaria 

«Euklidesen arabera pentsatzen dugu gizakiok» 


'Elementuak' matematikako klasikoa euskaratu du EHUko kideak, eta lan horrek izan duen garrantzia nabarmendu du. 

edu lartzanguren - DONOSTIA 

Euklides matematikariak gure pentsamoldean bi mila urte baino gehiago iraun duela eta bizirik dagoela erakutsi zuten atzo Euskal Herriko Unibertsitateko Donostiako campusean. Pentsalari greziarraren Elementuak liburuaren inguruko jardunaldia egin zuten atzo. Patxi Angulok (Donostia, 1960) itzuli du klasikoa. EHUko Konputazio Zientziak eta Adimen Artifiziala Saileko kidea da Angulo matematikaria. 

Zergatik da «klasikoa» Euklidesen lana eta ez soilik «zaharra»? 

Zaharra bada: Elementuak liburuak 2.300 urte ditu, matematika arloan dagoen libururik zaharrena da. Ez zen lehena izan, baina horren arrakastak besteak ahantzarazi zituen. Aristotelesek aurretik proposatu zuena gauzatu zuen Euklidesek lan horretan. Zientzia guztiak oinarrietatik eraiki behar direla esan zuen filosofoak. Euklidesek horri heldu zion, eta geometrian hala egitea lortu zuen. Klasikoa da, matematika ez delako historian Euklidesen eredutik asko aldendu. 

Matematika ez zen, edonola ere, Euklidesekin hasi. 

Ez. Betidanik egon da matematika, baina greziarrak izan ziren lehenak matematika erabilera praktikotik harantzago eraman zutenak eta aztergai bihurtu zutenak, teorizatu zutenak. Tales, Pitagoras eta beste askoren lanak bildu zituen Euklidesek eta denak batera jarri, Aristotelesek eskatu zuen bezala ordenaturik. 

Gizateriaren, edo behintzat Mendebaldearen, pentsaera aldatu zuen liburuak? 

Ordutik, gizakiok Euklidesen ereduaren arabera pentsatzen dugula esan daiteke. Etxe bat irudikatzen badugu, edozein eraikin, beti ditugu hor zuzenak, zirkuluak, paraleloak, perpendikularrak... Ez soilik irudiak, gure arrazoitzeko bidea Euklidesek erabilitakoa da: baldintza batetik ondorioa sortzen dugu eta ondorio horretatik beste ondorio bat. Kate hori, arrazoitzeko bide hori, hor dago, matematika arloan, baina baita bizitza arruntean ere. 

Tokirik ba al dute, ordea, Euklidesen karratuak eta hirukiak erlatibitatearen unibertsoan, hau da, espazio kurbatuan? 

Erlatibitatearen teoria beste geometrietan oinarritzen da: geometria ez-euklidestarretan. Geometria horiek, edonola ere, Euklidesen geometriatik sortu ziren. Euklidesek zera esan zuen: zuzen paraleloak ez dira inoiz elkartzen. Zalantzan jarri zuten ideia hori aspaldi, eta XIX. mendean lortu zuten sintesia. Euklidesen ideia ukatuta ere kontraesanik ez dagoela ikusi zuten. Lurrean hala gertatzen da, meridianoak poloetan elkartzen dira. Hiru eredu ditugu egun: lehenean, paraleloak ez dira inoiz elkartzen; bigarrenean, beti elkartzen dira; hirugarrenean, puntu batean baino gehiagotan elkartzen dira. Hirurak dira egiazkoak. 

Guk, ordea, soilik lehenengo ereduaren arabera pentsatzen jarraitzen dugula esan duzu. Inertziagatik? 

Ohituragatik, alde batetik, eta gure bizimodua eta ingurumena motzak direlako, bestetik. Moztasun horretan Euklidesen geometriak funtzionatu egiten du. Urruntzen bagara, ordea, eta unibertsora edo fisikaren alorrera igarotzen bagara, gauzek ez dute horrela funtzionatzen. Etxe bat egiteko, lurra berdindu egiten dugu: hor dago Euklidesen planoa. Espaziora bagoaz, ordea, distantzia handietan beste geometriek funtzionatzen dute. 

Etxeak egiteko orduan ere ez al dira batzuk Euklidesen geometriatik atera nahi izan, Bilboko museo ezagun batean ikusten denez? 

Frank Gehryren eraikina hartzen duzu, eta nola dago osatuta? Plakak dira, planoak dira azken finean. Horrez gain, zirkunferentziak ez dira kurba bakarrak, badira beste asko, politagoak agian, eta horietan oinarritu da. Hori kanpotik begiratuta, baina barrura sartzen bazara, hormak planoak dira. Koadroak zintzilikatzeko planoak erabiltzen dira. 

Ados, planoak erosoagoak dira. Baina gure inguruko natura euklidestarra al da? 

Hartu loreen egitura eta askotan simetria matematikoa dagoela ikusiko duzu. Ur tanta bat erortzen denean, esfera bat da. Lurra bera ez da euklidestarra, egia da, haren kurbak geodesikoak dira, eta, ikusi dugun bezala, han ez dago paralelorik. Edonola ere, naturan geometria guztiak bat datoz, batek ez du beste bat kanporatzen, denak nahasten dira. 

